
РАВЖААГИЙН ЗОХИОСОН ОЮУН ТОЛЬ ХЭМЭЭГДЭХ СУРГААЛ

	 

	Лам гурван эрдэнэд итгэмүй 

	Шавь бүгдийн сэтгэлийг номын ёсоор болгогтун 

	Сав шим бүхэнд амьтан бүхэн үлэмж 

	Дөрвөн тивийн дотор замбуутив нь үлэмж. 

	Амар заяаны төрөлд хүний төрөл үлэмж. 

	Шагжамунийн шашинд шарын шашин үлэмж. 

	Аврагч гурван эрдэнээс гэтэлгэгч лам нь үлэмж. 

	Эзэн төрийн сайдуудаас эзэн ноён үлэмж 

	Ах дүүгийн дотроос аав ээж нь үлэмж 

	Дөрвөн цагийн ээлжид зуны цаг нь үлэмж. 

	Шагшаабадыг сахивал шашин номын суурь мөн 

	Хүмүүн төлөвийг засвал энх төрийн чимэг мөн. 

	Номын утгыг мэдвэл номхон дөлгөөн болно. 

	Төрийн ёсыг мэдвэл төлөв төвшин болно.

	Хүний сайнтай ханилбал наран сарны гэрэл мэт. 

	Хүний муутай ханилбал хорт могойн хор мэт 

	Жаргал зовлон хоёр нь өөрийн биеэс гарна 

	Үхэх төрөх хоёр нь үйлийн эрхээр болно. 

	Өө сэв ихэдвэл өвчин зовлон эргүүлдэг. 

	Өр зээл ихэдвэл өөр бусдыг зовоодог 

	Амьтны амийг хорловол ахар богино насалдаг 

	Савсаг самуун явбал сайн нэрийг гутаадаг 

	Айраг архинд согтуурвал ашдын явдлыг алддаг. 

	Хулгай дээрэм хийвэл хууль цаазад өртдөг. 

	Үргэлж худал хэлбэл үнээ бардаг 

	Өнөр баян болбоос өөр бусдыг тэтгэлтэй 

	Ядуу ядмаг болбоос ажил явдал бүхнийг хичээлтэй 

	Ааш сайтай хүнд амьтан бүхэн цуглардаг 

	Амтат сайхан идээнд хүн бүхэн дурладаг 

	Эвтэй номтой ханилбал элдэв зүйл нь бүтдэг 

	Эв номгүй ханилбал элдэв бус зүйл гарна. 

	Бусдын гэмийг хэлбэл өөрийн гэм хамт гарна 

	Буян өндөртэй дээдэст буруу үзэл төрвөл 

	Буян бүхэн нь барагдаад бурхан болох нь холддог 

	Лам дээдсийг дайрвал энэ бие чинь зовно 

	Сайхан ба муухай гэдгийг бие дээр чинь хэлнэ. 

	Цэцэн мунхаг хоёрыг хэл дээр нь ялгана.

	Бурхан чөтгөр хоёр нь сэтгэл дээр үүсдэг.

	Буян ба хилэнц хоёрыг бага гэж басамжилж болохгүй.

	Галын очийг эс унтраавал их түймэр болно.

	Хурын дуслыг эс ширгээвэл их далай болно

	Харамч хатуу хүнд эд мал цугларна.

	Хонхор хотгор газар хурын ус тогтоно.

	Энэ насыг бодвол эд малыг хураалтай

	Эцэс хойдыг санавал эрдэм билгийг суралтай.

	Садан олон болбоос салж хагацахын зовлонтой.

	Гуйранч ядуу болбоос гуйж түүхийн зовлонтой.

	Буян өргөн болбоос хадгалж харамлахын зовлонтой

	Эрдэмтэй хүн эрэлгүй.

	Элч бичигт хол үгүй.

	Буян сайтай хүнд бурхны туяа тусдаг.

	Нойтон чийгтэй газраас ногоо жимс ургадаг

	Хэвцэг хэрцгий хүн хэзээ ч нэг доройтдог

	Хойшоо харсан нүхэнд

	Хэзээ ч нарны гэрэл тусдаггүй шүү.

	Өвгөн гэж бодошгүй

	Залуу гэж бардамнашгүй

	Эрлэг номун хааны цалам нь

	Хэн дээр ч тусах нь ер болзоогүй

	Энэ цагийн амьтан айхын цагт ламыгаа

	Өвдөхийн цагт эмчийгээ

	Зовохын цагт саднаа боловч

	Даруй түргэн мартдаг зантай.

	Их далай чимээ үгүй

	Эрдэмтэй хүн омог үгүй

	Татаал усны оргилох нь их.

	Номгүй хүний омог нь их.

	Эр чадал нь гүйцсэн өнөр баян олон боловч

	Үхэхийн цагт ганцаараа байдаг тул

	Номоос бусад нь ер тусгүй.

	Эрлэг их төрийг эзэлбэл хязгаар үндэс нь тасарна. 

	Бадарчин шашныг эзэлбэл номын сургууль буурна. 

	Буян нүгэл хоёр нь сүүдэр мэт дагадаг тул 

	Үйлийн үрийг бодож үргэлж буяныг хичээлтэй 

	Өнөө маргааш салахдаа дассан сэтгэл уйддаг 

	Алс хэтийг зоривол зүрх нь яахан тэснэ. 

	Шар ба бараан бүгдээрээ санаандаа танигтун 

	Шашин төр нь дэлгэрвэл амьтан бүхэн нь жаргадаг 

	Санасан бүгдийг хэлбэл энэ цагт барахгүй 

	Хэлэх бүгдийг бичвэл энэ цаасанд багтахгүй 

	Товчийн төдий бичсэн үг үүнийг 

	Шар бараан бүгдээрээ санаандаа тавигтун. 

	Шашин төрийн эрх баригчдын

	Өлмийн лянхуа нь үлэмж батдаад 

	Багш шавь бүгдээрээ лам бурхныг шүтэж 

	Мөрийг олоод

	Амьтан бүхний тус амгалан 

	Түргэн бүтэх болтугай 

	Үүнийг анхааран авч 

	Нүдээрээ үзэж 

	Чихээрээ сонсож 

	Гараараа барьж 

	Санаагаар бодвоос

	 

	Гурван эрдэнийн аврал мөн 

	Дээд номын утга мөн. 

	Богд дээдсийн зарлиг мөн 

	Аав ээжийн сургаал мөн 

	Ах дүүгийн захиа мөн 

	 

	гэж газрын хязгаарын галзуу банди Равдал бичив хэмээжээ.

